
1

Dakayuꞌ llaw, amowa maglombaꞌ si Kalloꞌ ma si
Kalbaw bang sai ma sigām akosog anginum.



2

Yuk si Kalloꞌ ni si Kalbaw,
“Na Kalbaw,
  parahū ka anginum.”



3

Magtagnaꞌ si Kalbaw anginum. Paginumna itū,
tahik tuwiꞌ. Ya sadja,
sōng palalom tahik inān hinabuna anginum.



4

Anginum na paꞌin tahik
si Kalbaw sampay
angꞌtting bꞌttongna.
Minsan lagiꞌ buwattingga kosogna anginum,
halam
na paꞌin pakōꞌ tahik inān.



5

Ma katapusan, ahꞌlling
si Kalbaw ni si Kalloꞌ, yukna, “Kalloꞌ, surendel
aku.
Pasꞌlleꞌ na ka anginum!”



6

Pasꞌlleꞌ na anginum si Kalloꞌ. Saltaꞌ hinabuna
anginum sōng na tꞌbba tahik.



7

Palanjal magbauꞌ-bauꞌ anginum si Kalloꞌ
sampay atꞌbba na.
Taꞌndaꞌ isab eꞌ si Kalbaw pakulang na paꞌin
tahik.



8

Pagꞌndaꞌ si Kalbaw
atꞌbba na tahik sampay sikaluwasan na saga
batu, ahꞌlling iya ni si Kalloꞌ, yukna,“Arōy,
taraꞌug aku!”



9

Magsusun si Kalbaw ati yukna pabalik,
“Taraꞌug aku, kalloꞌ.                   Angandaꞌug
ka.”



10

Ya īꞌ sababanna bang angay makaruwaꞌ kalloꞌ
ma bukut kalbaw minsan ai waktu.

